
Saio esklusibo bi eskainiko ditu, urriaren 3an eta 4an, ARKABIAn

 2026ko Vital Egunak badu bere lehenengo baieztapena: La Ruina Show, zuzeneko umorezko fenomeno arrakastatsuenetakoa   

•  Ignasi Taltavull eta Tomás Fuentes komikoek aurkeztuta, proposamen paregabea da, publikoak eta gonbidatu bereziek beren pasadizo deseroso, surrealista eta dibertigarrienak partekatzen baitituzte ikuskizunean    

• Sarrerak datorren astelehenean, ekainak 29, jarriko dira salgai, 11:00etan, www.fundacionvital.eus webgunean, 17 euroren truke     

Vitoria-Gasteiz, 2026ko ekainak 25.- Vital Fundazioak Arabako gizartearekin partekatzen duen asteburu ludiko, kirolzale eta solidario batez gozatzeko aukera izan dadin ospatzen da urtero Vital Eguna. Hitzordu horrek, gainera, egungo kultura-panoramako musika-emanaldi eta nobedade onenak dakartza Gasteizera. 2026ko edizioak dagoeneko badu bere lehenengo baieztapena: La Ruina Show azken urteetako zuzeneko umorezko fenomeno arrakastatsuenetakoa da eta saio esklusibo bi eskainiko ditu, urriaren 3an eta 4an, ARKABIAn. Sarrerak datorren astelehenean, ekainak 29, jarriko dira salgai, 11:00etan, www.fundacionvital.eus webgunean, 17 euroren truke.

[bookmark: _o67vxonh1lll]Ignasi Taltavull eta Tomàs Fuentes komiko eta gidoilariek sortua eta aurkeztua, La Ruina proposamen paregabea da, bertaratutakoek eta gonbidatu bereziek beren pasadizo deseroso, surrealista eta dibertigarrienak partekatzen baitituzte ikuskizunean zehar, jendaurrean. Ustekabeko hausturetatik hasi eta ezinezko gaizki-ulertuetara edo egoera deseroso bezain barregarrietara, istorio bakoitzak erakusten du denok daramagula hondamen txiki bat barruan. Horrela, umorezko ikuskizuna baino gehiago, terapia kolektibo bihurtu da La Ruina, norberaren eta besteen akatsez barre egiteko. Arrakasta hori jarraitzaileak batzen ari da etengabe eta Vital Egunean gozatzeko aukera izango da.

Miseriak saria du  
Programa bakoitzean, Taltavullek eta Fuentesek ongietorria ematen diete bertaratutakoei, eta egun horretako gonbidatua aurkezten dute, haren hondamendiaren berri eman dezan. Ordutik aurrera, zenbait ikusle eszenatokira igotzen dira, beraien hondamendia kontatu eta horretaz barre egiteko. “Helburua ez da inor epaitzea, baizik eta hondoa kolektiboki jotzea”, esan dute. Horren ondorioz, ikuskizun bakoitza desberdina eta aurretik iragarri ezina da, “denok baitugu (gutxienez) munduak entzutea merezi duen pasadizo bat”. Ikuskizunaren amaieran, gonbidatu bereziak gehien gustatu zaiona aukeratuko du eta sari bat emango zaio.

Euren anekdota propioa kontatzeaz gain, “hirugarren aurkezle” lanak egiten dituzten gonbidatu berezien artean, Andreu Buenafuente, Berto Romero, Ana Morgade, Javier Cansado, Eva Soriano, Lalachus, Jordi Évole, Dani Rovira, Silvia Abril, Marc Giró eta Rigoberta Bandini daude, besteak beste. Eszenatokitik beren hondamendiak azaltzera igaro direnen artean, batak bestearekin zerikusirik ez duten bizimoduak dituzten pertsonak daude, hala nola ikasleak, erretiratuak, hegazkineko azafatak, baltsamatzaileak, First Dates-eko lehiakide ohiak, medikuarekin ligatu nahian ibilitako anestesiatutako pertsona bat, Tinder-eko poetak, hileta batean iskanbila sortu duen jendea eta zeremoniaren aurretik haluzinogenoak hartu zituzten ezkontza bateko gonbidatuak. 

La Ruina podcast plataforma guztietan ikus eta entzun daiteke, 100 milioi ikustaldi baino gehiago ditu Youtuben eta milioi erdi follower baino gehiago sare sozialetan. 2025ean, urteko podcast entzunena izan zen ivoxx plataforman, eta Urteko Podcastaren Uhin Globalen saria jaso zuen. Azken denboraldian baino ez, 60.000 ikusle inguruk gozatu zuten zuzeneko ikuskizunaz 36 hiritan egindako 62 emanalditan.

Pandemiaren hondamendia
La Ruina 2019ko otsailean jaio zen Bartzelonako La Llama Store liburu-dendaren atzealdean, hau da, umorean espezializatutako munduko liburu-denda bakarrean. 35 kapitulu egin zituzten, pandemiak bertan behera uztera behartu zituen arte. Ikusleen parte-hartzeak egiten zituen berezi eta horixe izan zen, hain zuzen ere, haien hondamendia. Urte erdi geldirik egon ondoren, itzuleran jendeak are gogotsuago hartu zituen, eta 35 lagunentzako areto batetik herrialde osoko antzokiak betetzera igaro ziren.

Bere gidariak, Ignasi Taltavull eta Tomás Fuentes, Espainiako komediagintzaren eta gidoigintzaren erreferente bi dira. Lehenengoa (Bartzelona, 1988) Kazetaritzan lizentziatua da, eta 22 urte baino ez zituela, bere programaren zuzendari eta aurkezle zen Radio Bartzelonan. Irratsaio askotan kolaboratu du, telebistan Crackòvia eta Està Passant saioetako gidoilaria izan da, eta hainbat saiotan hartu du parte, hala nola Ilustres Ignorantes, Roast Battle eta Zona Franca saioetan. Gainera, aitzindaria da Interneterako eta Aquí Estamos eta Lejos de Aquí podcastetarako komedia-edukia sortzen, azken hori Adri Romeorekin batera, eta handik eratorri zen Los Nuevos Fenómenos musika-taldea. Komediarekiko duen grinak stand up show propioa sortzera eraman du, No sé ni lo que digo, eta autoekoitzitako ikuskizunak zuzentzera ere bai, hala nola, eta Mític eta Odiaría ser como tú.

Tomás Fuentes (Bartzelona, 1983) Ikus-entzunezko Komunikazioan lizentziatua da. Bekadun hasi zuen bere ibilbide profesionala El Terrat-en, eta hamarkada bat baino gehiago eman zuen bertan. 23 urte zituela Buenafuenteren gidoilaria zen jada, eta mila bakarrizketa baino gehiago idatzi zituen harentzat. Gidoilari egin du lan Homo Zapping , Órbita Laika, El Gran Dictat , Està Passant eta Late Motiv programetan, bai eta Goya, Feroz eta Gaudi sarietako galetan ere. 2011tik La Competència (Rac1) taldeko kide da. Programa hori liderra da bere tartean, eta 2013an Ondas Saria irabazi zuen. Gainera, El Mundo Today webgune satirikoarekin kolaboratzen du, eta bideo biralen protagonista izan da, hala nola La Capital Mundial, Álvaro Carmonarekin batera. Gaur egun, La Ruina ikuskizunean egiten duen lana Live At Wembley bere stand up show-arekin uztartzen du.

